
			O «principio de incerteza» ou
«inecuación de Heisenberg»:

			di que a variación posible da posición dun corpo en relación inversa á variación posible da súa cantidade de movemento é maior ou igual que a constante de Planck dividida entre dúas.

		

	
		
			∆
A variación posible de

			Hai un misterio que lle pertence ao Universo. A este noso e a ningún outro paralelo. Ten que ver coa esencia dos átomos e xa logo coa distancia, co non ser e con todo aquilo que, en definitiva, me arredaría aquela tarde de Viola.

			Este misterio, enunciado por Werner Heisenberg en 1925, recibe o nome de «principio de incerteza» e di que resulta imposible coñecer o lugar exacto que ocupa un corpo no espazo xa que a simple presenza dun observador que trate de apreixalo coa ollada provoca nel unha alteración, unha vibración case imperceptible que o impulsa a oscilar constantemente arredor do seu centro coma se, en tanto alguén andase á espreita, o corpo observado sentise a necesidade de fuxir, de escapar, de xogar co cosmos ás agachadas.

			Eu ben sei do que falo cando explico enunciados coma este. 

			Chámome Lía e son profesora de física nun instituto de secundaria. Cheguei aquí, a esta vila lambida polo Atlántico, con Lois hai catro anos, e digo que sei moi ben do que falo cando cito o principio de incerteza porque ninguén coma min para vos contar da timidez.

			Eu son desas persoas que se poñen todas arrubiadas cando alguén fita para elas e, o mesmo ca eses corpúsculos subatómicos que albiscara Heisenberg en 1925, boto a tremer e fuxo, fuxo como podo e xogo co Universo a que non existo.

			Ninguén –tampouco eu mesma– se explica como acabei casada cun tipo como Lois e desenvolvo unha profesión coma esta. 

			Claro que antes de vos relatar a historia de Viola terei que comezar polo principio; por falar dunha vez desta muller que eu son –ou na que me convertín despois de todo– e deixar a Viola para máis adiante. É dicir, postergar a súa historia para que medre das miñas letras como as mazás medran das árbores e que caia logo, diante dos vosos ollos, con toda a súa gravidade. Coma se en realidade pouco ou nada tivese que ver comigo o que aconteceu aquela tarde en que Viola interpretou para min a suite nº 1 de Bach.

			Velaquí o comezo da historia: a miña necesidade de escapar.

			Escapei de case todo nesta vida, agás dos ollos de Lois e de Ada. 

			De todo o demais escapei; ás veces, pola simple teima de escapar. 

			Escapei dos xogos no patio de recreo, das festas de aniversario, dun rapaz que dixo que era o meu mozo cando tiñamos quince anos, dos bancos da igrexa, das tupidas carballeiras e tamén dos solpores entre o millo da aldea onde nacín. Conseguín unha bolsa para estudar Ciencias Físicas en Santiago e unha tarde, camiñando polas rúas empedradas, comprobei que, a pesar de que por fin conseguira o meu (aparente) obxectivo, os meus pés continuaban a fuxir. Así enfociñei aquel día de poalla co corpo rexo de Lois. 

			Lois era –non podía ser doutro xeito– todo o contrario a min. Unha palestina enorme arrodeáballe o pescozo, tiña o pelo negro, crespo, despeiteado, levaba unhas grosas lentes de pasta que lle daban un certo aquel intelectual e tamén andaba aos biosbardos. Parou en fronte de min segundo eu caía e sentín que unha forza descomunal emanaba da súa presenza cando me axudou a erguerme do chan. Pareceume fermosísimo. Sobre todo polos beizos. E un tanto perigoso.

			Nisto tamén teño que ser honesta: emito prexuízos a eito.

			Axiña calculei que Lois sería un deses tipos que eu tiña visto nas manifestacións loitando pola supervivencia da nosa lingua e ondeando enormes pancartas diante dos medios de comunicación. É dicir, un tipo do que me conviña mellor escapar. 

			Velaquí a misión dos meus prexuízos: xustificarme sempre na fuxida.

			Claro que con Lois non foi tan sinxelo como con todo o demais. Lois ten esa forza descomunal tamén na ollada. Falamos un anaco nun banco e acariñoume o pé mancado. Logo conseguín marchar. Aínda así, aquel sería o primeiro punto de inflexión na miña vida: Lois e a súa cama.

			A primeira variación posible → Lois e a súa cama.

			Así comeza o enunciado de Heisenberg.

			Así comeza todo, en realidade. 

			A vida, as historias, as tardes que semellan non rematar. 

			Rematou aquela tarde con Lois en Santiago ou segue suspendida no tempo?

			E, o que é aínda máis grave, rematou á fin aquela tarde en que Viola interpretou para min a suite nº 1 de Bach? 

			Ás veces penso que aquela tarde con Viola segue pendurada en algures do Universo e dá en volver sempre coa mesma melodía cósmica para que eu sente a escribir dunha variación posible e por tanto de min mesma e de todas as posibilidades nas que podería eu ser aquela tarde se volvese.

			Fixástesvos? 

			Xa comecei a falar outra vez de Viola.

			Fíxeno para non amosar desta volta o meu corpo espido fronte a Lois e falarvos da súa cama. Para non vos dicir que el tiña razón aquela tarde en que me acariñou o pé mancado e coñecín os seus beizos. Fíxeno para non recoñecer –niso Lois sempre soubo a verdade– que si hai un lugar, un só lugar neste Universo, onde a variación é posible e o principio de incerteza transgride a inecuación anteriormente mencionada no enunciado de Heisenberg. 

			Falo dun lugar onde un corpo si pode ser apreixado polo outro, pola súa ollada, e botar a tremer arredor do seu centro para aínda así, permanecer, para ficar e ser engulido ata a cerna e daquela fuxir tamén das bases da ciencia.

			Foi dese xeito como transitei o territorio –pouco sabía aquela tarde en que coñecín a Lois que a incerteza e o amor quedasen tan preto– onde o principio de Heisenberg non sucede. 

			O lugar onde todo regresa e onde reside o misterio.

			Por suposto, cando lle explico o principio de incerteza ao meu alumnado de física de primeiro de bacharelato, non fago referencia a situacións coma esta. 

			É dicir, a Lois e ao seu modo de amarme. 

			Limítome a poñerlles fermosas imaxes do nacemento das estrelas acompañadas da correspondente música clásica e dígolles que segundo as últimas pescudas da física cuántica tamén o principio de incerteza posúe unha situación non abordada no ano 1925, xa que daquela poucos contemplaban a dimensión espazo-tempo como unha complexa cama elástica. 

			Explícolles que, como queira que hoxe en día están máis que demostradas as bondades de viaxar á velocidade da luz, se contásemos cun observador teórico que puidese viaxar nas costas dun fotón e así chegar ata o corpo observado antes de que este comezase a tremer, tal observador sería quen de coñecer a posición exacta do outro e daquela entrar en contacto co seu núcleo, desencadeando así, no encontro, unha reacción química de dimensións colosais. 

			Reaccións como estas acontecen constantemente no ventre ignoto das estrelas e chegan ata os nosos ollos en forma de radiación lumínica para darlle sentido ao abrente.

			—É así como quedou preñada, Lía? Cunha desas reaccións químicas de proporcións colosais?

			Viola sempre se comportaba deste xeito. Formulaba preguntas moi directas e fitaba con aqueles enormes ollos verdes. Como ben podedes imaxinar, eu non adoito manter conversas cos meus alumnos fóra do instituto. Así e todo, aquel día en que Viola me abordou pola rúa con esta pregunta, non me quedou outra que responder.

			—Si, claro –levei a man ao ventre. 

			Agás Lois, ninguén sabía do embarazo.

			Quixen fuxir, está claro. Quixen liscar ás carreiras e chegar á casa para taparme coa saba ata as orellas. 

			Non obstante, ser profesora de secundaria implica certos comportamentos ás veces, e non é axeitado marchar espantada diante dunha alumna só porque ela descubra –como puido?– o da súa gravidez. 

			Fun directa ao tema.

			—Non quero dicir nada no instituto, Viola. Son moi miúda e seguro que ata o último mes o bandullo non se me nota.

			Viola, pola contra, era baixiña, gordecha, tiña unha enorme mata de pelo rubio e crespo que lle enmarcaba a faciana e o seu riso franco tamén soaba a polaco.

			Eu xa a coñecía porque había dous anos chegara nova ao instituto no medio do curso e deixáranos a todos pampos cunha interpretación no violonchelo dunha sonata de Brahms no festival de maio. Sabía tamén que os seus pais viñeran á vila con ela e coa avoa Krysta para dar clases no conservatorio e que, ao longo daqueles dous anos, Viola aprendera a falar un perfecto galego sempre pronunciado con aquela simpática sonoridade polaca.

			Digan o que digan, todos os profesores temos as nosas debilidades. Todos temos os nosos alumnos favoritos, que non confesamos a ninguén e aos que lles engordamos cunhas décimas a nota a final de curso. Viola, coa súa mata de pelo crecho e o seu acento galego-polaco, era unha das miñas. Digo isto por seguir falando de min e por recoñecer que xa aquela primeira tarde en que Viola me abordou pola rúa todo podería comezar dun xeito diferente.

			Tamén quero engadir que eu son profesora de física porque non tiña aptitudes para o violín. Supoño que talvez por isto outro, porque Viola si que amosaba un incrible talento para a música e todo o que a rodeaba (o seu pelo crecho, as pencas da cara, o acento galego-polaco) non eran máis que creacións musicais que se desprendían dela sen ela pretender, aquela tarde contiven os meus desexos de fuxir e andei un cacho á súa beira.

			A casa de Viola quedaba en fronte da consulta do meu xinecólogo e, de camiño para alí, Viola contoume unha chea de cousas. Por exemplo, que preparar o oitavo curso de violonchelo lle estaba custando ferro e fariña, que dende que a avoa Krysta morrera nun inesperado accidente o agosto pasado ela pasaba toda a tarde soa e que coidaba que por iso a súa nai contratara un profesor particular de violonchelo que viña á casa dúas veces por semana. Faloume de que xantar soa, sen que a avoa estivese, lle resultaba tristísimo, e tamén dun ordenador novo co que conversaba decote cunha curmá que lle quedara en Malbork, a súa cidade natal, ao norte de Polonia. Tamén engadiu que se alegraba moito de que eu estivese preñada e que pensaba ela que a maternidade me había sentar xenial. 

			—Vostede nunca fala, non si?

			Despedímonos. 

			Virei sobre min mesma algo avergoñada pola afectuosa aperta con que Viola me envolvera diante do seu portal e subín ata a consulta do meu xinecólogo. Sentei alí moi nerviosa polo que acababa de acontecer e, mentres agardaba por Lois na sala de espera, descubrín como dende a fiestra daquela sala se albiscaba o piso onde vivía Viola e como a sombra da súa mata de pelo aparecía proxectada sobre as paredes mentres –supuxen eu– xantaba un prato frío na cociña. 

			Mancoume vela tan soa alí dentro. Sentinme triste por ela. Porque xantase todos os días con ninguén. 

			Claro que talvez estas só sexan tristuras miñas (parece que escoito a Lois mentres que o escribo). As tristuras que me fan fuxir da nenez. As que me obrigan a escapar das casas baleiras e das sombras angulosas que me axexan dende sempre nas paredes. 

			Lois sempre di que a súa infancia foi feliz. Di que lembra aquel tempo coma se acontecese nun país de cidades brancas e ingrávidas onde as tardes duraban para sempre. Conta que foron días de papel prata e regatos e millo e tamén dun pan doce con chocolate que lle mercaba a súa nai cada serán. Asegura que el sempre quixo ser pai e que si, que pode que teña que ver coa infancia.

			Eu, pola contra, aquela mesma tarde tampouco tiña demasiado claro que quixese ser nai. Temía que algún día, sen saber por que, acabase fuxindo tamén daquela criatura que me medraba no ventre. Arrepiábame a soa idea de poder facelo e tan só Lois e a súa man firme me daban algo de acougo naquel tempo.

			«Se quedaches onda min, has quedar tamén onda ela.»

			E quedei. Dende aquela tarde, despois de entrarmos na consulta do xinecólogo e escoitar o corazonciño decidido de Ada batendo contra o aparello do médico, quedei con ela. 

			Esoutra música, a dos seus latexos, tampouco a hei esquecer. 

			Nestes días en que vos escribo, hai veces, cando a nena dorme, que pecho os ollos e coloco a orella sobre o seu peito pequeno. Daquela volvo cavilar que talvez todos os sucesos habiten un mesmo lugar onde estean regresando e repetíndose sempre en bucles de tempo. Ao mellor é certo que este Universo que eu vexo non sexa máis que un de tantos outros que andan por aí, multiversos, estendéndose paralelamente. 

			Se, como indican algúns físicos moi eminentes, todo isto fose así: para que? 

			Devolveríame iso a música de Viola ou, o que é aínda máis grave, devolveríame á fin e ao cabo a todos eses lugares dos que fuxín antes ca dela? Aos solpores no millo, ao colo da miña nai ou ás sombras aínda proxectadas na miña memoria sobre as casas baleiras?

			Aquí tedes o misterio. 

			Aquí a gran pregunta que me asalta no medio da noite cando escoito o corazón da nena.

			O que si vos podo confirmar agora que Ada dorme ao meu abeiro é que Lois volveu estar no certo. Si hai un lugar, un só lugar neste mundo –a incerteza e o amor parécense tanto ás veces!– de onde eu nunca escaparei. 

			Claro que aquela tarde, a primeira que falei con Viola, Ada aínda non nacera.

